
Hoofstuk van die dag: Matteus
14
Petrus het uit die skuit geklim, op die water begin loop en
naby Jesus gekom. (vers 29)

Mense sê maklik Petrus was voortvarend, maar Petrus was ook
die geloofsman, die enigste een van die dissipels wat Jesus
genoeg vertrou het om uit die skuit te klim en op die water na
Hom te loop.
Dalk  het  ek  en  jy  ook  meer  van  dié  soort  impulsiewe
geloofsdurf  nodig;  die  soort  geloof  wat  nie  eers  al  die
faktore haarfyn ontleed voordat ons besluit of ons Jesus op sy
woord gaan vat en die eerste tree gaan gee nie. Die soort
geloof wat maak dat ons nie saam met al die ander in die skuit
bly sit nie, maar opstaan en uitklim, want Jesus sê: “Kom!”
Daar ís iets irrasioneel aan geloof, wat nie eers alle feite
opweeg en dan ’n keuse maak nie, maar reageer op die stem van
ons Meester en die eerste tree gee.
Dit beteken nie dat jy ná die eerste tree kan ontspan nie. Dit
wys Petrus ons ook. As jy in die geloof op die water begin
loop, kan jy nie rondkyk nie, want dan gaan jy sink. Dan moet
jy ook die tweede en derde tree gee, die oog stip gevestig op
Jesus (Heb 12:2).

